Avgerð nr. 07-02-24-10 frá 2-5-2007

- Nokta eftirgeving av sekt fyri at lata sjálvuppgávu og roknskap ov seint inn
- Skattalógin § 104

Samandráttur:

Kærarin hevði latið sjálvuppgávu og roknskap ov seint inn til Toll- og Skattstovu Føroya og hevði tí fingið álagt sekt á kr. 5.000. Skatta- og avgjaldskærunevndin mett​i, at talan var ikki um slíkar serligar umstøður, at sektin kundi verða strikað og avgjørdi at staðfesta avgerðina hjá Toll- og Skattstovu Føroya at nokta eftir​geving av sektini.

Avgerð:

A hevur fingið álagt sekt á kr. 5.000, tí sjálvuppgáva og roknskapur fyri 2005 eru latin ov seint inn til Toll- og Skattstovu Føroya. Søkt var um, at sektin varð strikað, men Toll- og Skattstova Føroya noktaði.

Kæruumboðið vísir á, at A í ártíggir hevur savnað tilfar til eina bók. Tá bókin var av​greidd og seld, helt A, at alt var yvirstaðið, og øll skjøl vóru fyribeind.

Seinni rykti Toll- og Skattstova Føroya eftir roknskapi, tí sjálvt tiltakið var mvg-skrá​sett.

Tíðliga í apríl mánaða heitti A á kæruumboðið um at gera ein roknskap til T&S, og tað játtaði hann at gera eftir besta førimuni og við kontoavritum frá peningastovni sum grund​arlag.

Kæruumboðið vísir á, at hann átók sær hetta av berari vælvild, og ongin samsýning av nøkr​um slag er íblandað. Tað kom honum satt at siga heldur ikki til hugs, at sektar​hóttan á kr. 5.000 hekk yvir hesum máli.

Tann 6. september lat hann roknskap fyri bókina inn til Toll- og Skattstovu Føroya. Seinni í 2006 komu boð til A um sektina, kr. 5.000, og síðani hevur hann í brævi 26. november 2006 til T&S biðið um, at hendan sekt verður strikað.

Í brævi frá T&S 8. desember 2006 er henda umbøn ikki gingin á møti, og tí heitir hann á

Skatta- og avgjaldskærunevndina um at broyta hesa avgerð A til fyrimuns.

Toll- og Skattstova Føroya vísir á, at hon tann 28. november 2006 hevur móttikið um​bøn um eftirgeving av § 104 sekt orsakað av ov seint innsendari sjálvuppgávu og rokn​skapi fyri 2005.

Umsóknin er ikki gingin á møti, og Toll- og Skattstova Føroya vísir á, at sambært § 104, stk. 3 í skattalógini kann Toll- og Skattstova Føroya lina ella heilt lata falla burtur hækkingina, tá ið skattgjaldarin søkir um tað og til undanførslu hevur grund, ið Toll- og Skattstova Føroya telur fullgóða. Tað kunnu vera serligar umstøður so sum sjúka, deyði, vanlukka o.l.

Toll- og Skattstova Føroya vísir á, at sambært umsóknini er orsøkin tann, at bókhaldarin

gloymdi freistina fyri at innsenda roknskap og sjálvuppgávu. Toll- og Skattstova Føroya metir hetta ikki vera nóg góða grund til at eftirgeva sektina eftir § 104 í skattalógini, og tí fellur sektin ikki burtur.

Víst verður á, at atlit eisini eru tikin til, at A áður hevur sent sjálvuppgávu ov seint inn. Talan er um sjálvuppgávuna fyri 2003.

Avgerðin hjá Skatta- og avgjaldskærunevndini:

Sambært § 104, stk. 3 í skattalógini hevur Toll- og Skattstova Føroya heimild at eftir​geva sekt, sum verður áløgd, um sjálvuppgáva o.a. verður latið ov seint inn, tá tað av ser​ligum orsøkum verður hildið at vera rímiligt.

Viðmerkingarnar til hesa grein siga, at undantak kann verða gjørt, um “tað bert kemur fyri eina ferð, og umstøðurnar annars tala fyri at eftirgeva sektina; serligar umstøður eru eitt nú sjúka, deyði og vanlukkur, sum hava við sær, at skattgjaldarin ikki fær latið sjálvuppgávuna inn rættstundis. Tað, at grannskoðarar, bókhaldarar eru ov seinir í sínum arbeiði, er eitt nú ikki ein umbering fyri frítøku av sektini.”

Í hesum føri er upplýst, at A helt, at alt var yvirstaðið, tá bókin var avgreidd og seld og hevði beint fyri øllum skjølum. Tá Toll- og Skattstova Føroya rykti eftir roknskapi, játtaði kæruumboðið at gera ein roknskap til Toll- og Skattstovu Føroya fyri A við kontoavritum frá peningastovni sum grundarlag. Tað kom honum ikki til hugs, at sekt fór at verða áløgd, um roknskapurin varð latin ov seint inn.

Í hesum føri eru tað soleiðis ikki umstøður sum t.d. sjúka, deyði ella vanlukka, sum hava við sær, at skattgjaldarin ikki fekk latið sjálvuppgávu inn rættstundis. Tað er held​ur ikki fyrstu ferð, at A hevur latið sjálvuppgávu ov seint inn.

Talan er soleiðis ikki um slíkar serligar umstøður, at sektin kann verða strikað, og Skatta- og avgjaldskærunevndin avgjørdi tí at staðfesta avgerðina hjá Toll- og Skatt​stovu Føroya at nokta eftirgeving av sekt eftir § 104 í skattalógini.
